Me 10 dhjetor shënohet Dita e të drejtave të njeriut

Washington- Me rastin e 10 dhjetorit- Dita e të drejtave të njeriut, Presidenti Bush do të japë proklamatë duke potencuar rëndësinë e të drejtave të njeriut dhe demokracisë jo vetëm për amerikanët por për të gjithë popujt e botës.

Dita e të drejtave të njeriut shënon miratimin e Deklaratës botërore të Kombeve të Bashkuara mbi të drejtat e njeriut me 10 dhjetor 1948. Dokumenti thot se të drejtat e njeriut nuk vlejnë për një komb, racë apo gjini, por i takojnë cdo burri, gruaje apo fëmije në këtë planetë. Artikulli 3 thot: “Çdokush ka të drejtë për jetë, liri dhe siguri”.

E para nga këto të drejta- që njëkohësisht është edhe e drejta më themelore nga të drejtat e njeriut siç është shënuar në Deklaratën botërore- vazhdon t’u mohoet një numri të madh njerëzish në tërë planetin ndaj të cilëve ushtrohet dhunë dhe forma të tjera të shtypjes. Kjo dëshmon edhe sa bota duhet të rrugëtojë për të realizuar idealet e inkorporuara në Deklaratën botërore para mbi 50 vitesh. 

Miratimi i Dekleratës botërore nga Kombet e Bashkuara- edhepse shtetet anëtare të atëhershme ishin të ndara jo vetëm nga ideologjitë që kishin por edhe nga botëkuptimet që kishin për racat, gjinitë, religjionet dhe çështje tjera- është një prej tregimeve më të mëdha të historisë të pasluftës. Kryerja e kësaj detyre në klimën politike që mbizotëronte në vitin 1948 është dëshmi për aftësitë e atyre që punuan për të hartuar dokumentin dhe për të siguruar miratimin e tij.

Kushtet për hartimin e një dokumenti botëror për të drejtat e njeriut u krijuan pas miratimit të Kartës të OKB-së në vitin 1945. Karta si qëllim parashtroi “promovimin e respektit për të drejtat e njeriut dhe liritë themelore për të gjithë, pa marr parasysh racën, gjininë, gjuhën dhe fenë.” Mirëpo si të definohen të drejtat e njeriut në botën e pasluftës? Kjo detyrë iu dha Komisionit për të drejtat e njeriut pranë OKB-së, i cili u themelua në vitin 1946.

Sipas historianëve, figurë kryesore në evoluimin e Deklaratës botërore ishte Elenor Ruzvelt, bashkëshortja e presidentit amerikan Frenklin Delano Ruzvelt. Pas vdekjes së bashkëshortit të saj, pasardhësi i tij, presidenti Hari Truman e vendosi atë në Komisionin e OKB-së për të drejtat e njeriut. Njëzëshëm delegatët e emëruan për kryetare të organit të sapo formuar jo vetëm për shkak se ajo ishte e veja e liderit luftëtar të Amerikës por edhe si shenjë nderimi për punën që ajo kishte bërë për të drejtat e njeriut.

Ruzvelt kryesoi komitetin hartues si pjesë e komisionit dhe prej vetë fillimit me këmbëngulësi kërkonte definim të fuqishëm dhe preciz të të drejtave të njeriut dhe, siç shkruan Tamora Hareven, një prej biografëve të shumtë të saj, “njëkohësisht përpiqej të tejkalojë ndryshimet mes anëtarëve dhe të pajtojë mendimet e ndryshme që vinin si rezultat i ndryshimit në kultura”. 

Gjatë hartimit të Deklaratës botërore kishte dallime të qarta mes kombeve dhe mes njerëzve të një kombi, në lidhje me të drejtat e gruas dhe njerëzve me ngjyrë, liritë fetare, fillimin e jetës të njeriut, lirinë e të shprehurit dhe të drejtën e mospajtimit, dhe nivelin e të drejtave ekonomike dhe sociale, shton Hareven. Derisa hartohej dokumenti, ishte e qartë se do të jetë shumë më lehtë që ai të përpilohet sesa të miratohet nga Asambleja e OKB-së. 

Mospajtimet kryesore në lidhje me të drejtat e njeriut rrjedhnin nga botëkuptimet e ndryshme për lirinë dhe demokracinë që kishin shtetet perëndimore me aleatët e tyre dhe Bashkimi Sovjetik me aleatët e vet. Ruzvelt ka thënë se “nuk ka liri të vërtetë individuale në Bashkimin Sovjetik sepse të drejtat e individit i ishin të nënshtruara shtetit”. Ana Sovjetike thonte se Perëndimi është i interesuar vetëm për “të drejtat e shekullit XVIII” dhe nuk është mjaft i angazhuar për të drejta ekonomike dhe sociale.

Ky mospajtim themelor i zhvilloi debatet e komisionit derisa vazhdonte hartimi i dokumentit.  Delegatët që përfaqësonin shtetet komuniste ishin kundër shqyrtimeve, dhe ndonjëherë me orë të tëra mbanin fjalime duke u munduar ta drejtojnë tekstin e dokumentit sipas mendimeve që ato i kishin, kujtohet Ruzvelt në librin e saj “Autobiografia e Elenor Ruzveltit”. Ajo thot se si kryetare u ka dhënë liri të madhe mirëpo ka qenë e vendosur që projekti të kompletohet deri në krishtlindjet e 1948.

Përkundër ndryshimeve, me ndihmën e kolegëve tjerë nga OKB, posaçërisht nga Çarls Malik (Liban), P.C. Çang (Kina), Xhon Hamfri (Kanada) dhe Rene Kasin (Francë), Ruzvelt ia arriti qëllimit. Asambleja e pergjithshme e OKB-së e miratoi Deklaratën botërore për të drejtat e njeriut me 10 dhjetor 1948.

Nga 58 anëtarët të përfaqësuar në mbledhje, 48 votuan për, asnjë nuk votoi kundër, tetë abstenuan dhe dy nuk ishin prezent. Bashkimi Sovjetik me satelitët e vet përbënin pjesën më të madhe të abstenimeve. Përfaqësuesi i Arabisë Saudite poashtu abstenoi nga votimi sepse, sipas tij, deklarata përfaqësonte shiqime për të drejtat e njeriut të cilat ishin tepër perëndimore. Afrika Jugore, e cila atë vit sapo po përfshihej në aparthejd, poashtu abstenoi duke i kundërshtuar përfshirjes të të gjitha racave. 

Duke iu drejtuar Asamblesë së përgjithshme të OKB-së, Elenor Ruzvelt potencoi vlerën më të madhe të dokumentit:

“Deklarata mund të shndërrohet në Magna Carta për çdo njeri në botë. Ne shpresojmë se kjo proklamatë e Asamblesë të përgjithshme do të krahasohet me proklamatën e të Drejtave të njeriut nga populli francez në vitin 1789, miratimi i Ligjit të të drejtave nga populli amerikan dhe miratimi i deklaratave të ngjajshme në kohëra të tjera dhe në shtete të ndryshme”.

Neni 1 i Deklaratës botërore e përgatiti terenin për shumë të drejta politike, sociale dhe ekonomike të cilat ofrohen si standard i përbashkët i arritjeve për të gjitha shtetet. “Të gjitha qeniet njerëzore lindin të lirë dhe me dinjitet dhe të drejta të barabarta. Ata janë të pajisur me gjykim dhe ndërgjegje dhe njëri tjetrin duhet të trajtojnë me frymën e vëllazërimit”.

Në fillim të luftës më të egër në histori, bota më kishte pranuar disa principe të cilat, siç shpresohej, do të drejtonin njerëzimin në një kahje tjetër- të gjitha shtetet të përgjigjen për veprat e tyre, brenda dhe jasht. Tani më kishte standard ndërkombëtar sipas të cilit mund të vlerësoheshin të drejtat e njeriut në çdo shtet.

Megjithatë, si rezolutë e Asamblesë të përgjithshme të Organizatës të Kombeve të Bashkuara, Deklarata botërore nuk kishte fuqinë e ligjit. Rezolutat e Asamblesë janë rekomandime për shtetet, dhe jo obligime. Mirëpo, siç shkruajnë Xhek Doneli dhe Roda Hauard në “Dorracakun ndërkombëtar për të drejtat e njeriut”, me kalimin e kohës “Deklarata botërore u shndërrua në diçka më tepër se një rekomandim i rëndomtë”.

Deklarata inspiroi shumë konventa rajonale për të drejtat e njeriut në Evropë, Amerikën Latine dhe Afrikë, dhe ndikoi mbi hartimin e shumë prej kushtetutave të shteteve të reja të pavarura të cilat u paraqitën në skenën botërore pas mundjes të kolonializmit në dekadat pas Luftës të dytë botërore.

Normat dhe udhëzimet të përfshira në Deklaratën botërore më tej u përpunuan në shumë marrëveshje të OKB-së, konkretisht në Marrëveshjen ndërkombëtare për të drejtat civile dhe politike, nënshkrues të së cilës janë edhe Shtetet e Bashkuara. Këto marrëveshje konsiderohen të jenë detyruese për shtetet nënshkruese. 

Çdo vit, Komisioni i OKB-së për të drejtat e njeriut, organi i njejtë të cilin e drejtonte Elenor Ruzvelt para më tepër se gjysëm shekulli, takohet në Gjenevë për të vlerësuar pajtimin e shteteve me standardet e të drejtave të njeriut dhe për të kërkuar shpjegim nga ato të cilët i kanë thyer këto të drejta. Edhepse disa mbrojtës të të drejtave të njeriut i kanë kritikuar si joadekuate mjetet të cilat komisioni i ka në disponim, nuk mund të nënvlerësohet aftësia që komisioni ka për t’ia nënshtruar kundërvajtësin gjykimit të popullit.

Ka kaluar në traditë që çdo vit – në Ditën e të drejtave të njeriut- të shënohet arritja e parë dhe më e qëndrueshme e Komisionit- miratimi i Deklaratës botërore për të drejtat e njeriut, si edhe puna e shumë organizatave për të drejtat e njeriut, qoftë qeveritare apo joqeveritare, të cilat përpjeken që këtë dokument ta shndërrojnë në realitet të jetës të gjithë shteteve dhe popujve.

